
YOSH BOKSCHILARNING 
TEXNIK-TAKTIK 

HARAKATLARINI 
TAKOMILLASHTIRISH 

YO‘LLARI

Mamatqulov Xusanboy Baxtiyor o‘g‘li
Farg‘ona davlat universiteti o‘qituvchisi

Annotatsiya: Mazkur maqolada yosh bokschilarning texnik va taktik tayyorgarlik darajasini oshirish masalalari yori
tilgan. Unda texnik-taktik harakatlarning turlari, ularni o‘rgatish metodikasi, mashg‘ulot jarayonida qo‘llaniladigan samarali 
usullar, yoshga xos psixofiziologik xususiyatlar inobatga olingan holda rivojlantirish yo‘llari tahlil qilingan. Tadqiqotda 
nazariy hamda amaliy tajribalarga asoslangan holda yosh sportchilarning jangovar holatlardagi harakatlarining aniqligi, 
tezkorligi va samaradorligini oshirishga xizmat qiluvchi metodik tavsiyalar ishlab chiqilgan. Shuningdek, trenerlar uchun 
tavsiyalar hamda mashg‘ulotlarni samarali rejalashtirish usullari keltirilgan. Ushbu ish yosh bokschilar tayyorgarligini sifat 
jihatidan yangi bosqichga ko‘tarishga xizmat qiladi. Maqola yosh sportchilarni yuqori natijalarga tayyorlashda amaliy 
yordam bo‘la oladi.

Kalit so‘zlar: boks, texnik-taktik tayyorgarlik, yosh bokschilar, mashg‘ulot metodikasi, rejalashtirish, texnik harakatlar, 
taktik yechimlar, sport tayyorgarligi, musobaqaviy holat, murabbiylik.
Abstract: This article addresses the issues of enhancing the technical and tactical training levels of young boxers. It 
analyzes the types of technical and tactical actions, training methodologies, effective methods used during the training 
process, and development pathways, taking into account age-specific psychophysiological characteristics. Based on the-
oretical and practical experience, the study develops methodological recommendations aimed at improving the accuracy, 
speed, and effectiveness of young athletes’ actions in combat situations. Additionally, recommendations for coaches and 
effective training planning approaches are provided. This work contributes to elevating young boxers’ preparation to a 
qualitatively new level. The article serves as practical guidance for preparing young athletes for achieving high results.

Key words: boxing, technical-tactical training, young boxers, training methodology, planning, technical actions, tactical 
solutions, sports training, competitive situation, coaching.
Аннотация: В данной статье освещаются вопросы повышения уровня технической и тактической подготовки юных 
боксёров. Рассматриваются виды технико-тактических действий, методика их обучения, эффективные методы, 
применяемые в процессе тренировок, пути развития с учётом возрастных психофизиологических особенностей. 
На основе теоретического и практического опыта разработаны методические рекомендации, направленные на 
повышение точности, быстроты и эффективности действий юных спортсменов в боевых ситуациях. Также пред-
ставлены рекомендации для тренеров и способы эффективного планирования тренировочного процесса. Данная 
работа способствует выводу подготовки юных боксёров на качественно новый уровень. Статья может стать прак-
тическим пособием в подготовке молодых спортсменов к достижению высоких результатов.

Ключевые слова: бокс, технико-тактическая подготовка, юные боксёры, методика тренировок, планирование, 
технические действия, тактические решения, спортивная подготовка, соревновательная ситуация, коучинг.

KIRISH
Boks texnikasi – bu jangni muvaffaqiyatli olib borish uchun bokschiga zarur bo‘lgan maxsus usullar 

majmuasi. U bokschiga turli jangovar vaziyatlarda muayyan taktik vazifalarni jang olib borish qoidalari doirasida 
hal etish imkonini beradi. Ringda olishuv paytida vaziyatning to‘xtovsiz almashinuvi yuz beradi, jangovar faoli-
yatning o‘zgarib turadigan sharoitlarida harakatlarning turli xil variantlari unga xosdir. Ushbu sharoitlarda zarur 
natijalarga erishish maqsadida bokschi juda ko‘p texnika usullari to‘plamiga ega bo‘lishi lozim. Yangi texnika 
variantlari, ularni bajarish usullari va uslublarining shakllanishi, ularning jangda qo‘llanilish umumiy soni va 
miqdorining o‘zgarishi boks texnikasining rivojlanishi bir qator omillarga bog‘liq:
•	 hujum va himoya vositalarining rivojlanish sur’atlaridagi farqlar (odatda, hujum vositalari himoya vosita-

lariga qaraganda jadalroq rivojlanadi);

•	 jang qoidalarining o‘zgarishi (bunday o‘zgarishlar hujum yoki himoya vositalarining rivojlanishini ularning 
muayyan muvozanatini yaratish maqsadida rag‘batlantirishi mumkin; bu, o‘z navbatida, janglarning 
mazmuni va tomoshabopligini belgilab beradi);

•	 jang texnikasining takomillashishi. Jang olib borish sur’atini oshirish va kombinatsionlikni rivojlantirish 
texnikaning tezkor usullari shakllanishiga olib keladi;

•	 jismoniy sifatlar rivojlanishi darajasining oshishi.
Texnik usullar va ularning variantlarining xilma-xilligi boks uchun xosdir. Usullar harakat vazifalari, kine-

matik va dinamik tavsiflari hamda harakat natijalariga ko‘ra farqlanadi. Biroq ularning tuzilishi va qo‘llanilishining 
ba’zi umumiy tamoyillari mavjud. Demak, texnikani tushunish va ta’rif berishda yagona yondashuv mavjud 
bo‘lishi mumkin. Turli-tuman texnik usullarning hammasini ketma-ket o‘rganish va tahlil qilish uchun tasnif
lashdan foydalanish zarur. Tasniflash – bir xil harakat usullari va uslublarini o‘xshash belgilariga ko‘ra toifalar 
hamda turlarga ajratishdir.

Harakatlarni tashkil qilishning maqsadli belgilariga ko‘ra boks texnikasi ikkita toifaga (sinfga) bo‘linadi: 
hujum texnikasi va himoya texnikasi. Ular o‘z navbatida ikki turdan iborat: siljib yurishlar texnikasi va o‘zaro 
harakatlar texnikasi. Har bir turda texnik usullar ajratiladi. Texnik usullar deganda o‘z tuzilishiga ko‘ra o‘xshash 
bo‘lgan va bir xil vazifalarni hal etishga yo‘naltirilgan oqilona harakatlar tizimi tushuniladi. Texnik usul har xil 
uslubda bajarilishi mumkin. Ular bir-biridan texnika detallari bilan farqlanadi.

Texnika variantlari – tasniflanishning quyi darajasi bo‘lib, unda tashqi sharoitlarga bog‘liq holda texnik 
usulni bajarish xususiyati ta’riflanadi. Bu darajadagi texnika uning taktik jihatdan amalga oshirilishini hisobga 
olgan holda belgilanadi. Tasniflanishning har bir darajasidagi belgilarga ko‘ra mavjud imkoniyatlarni tizimli 
ko‘rib chiqish orqali barcha texnik usullar variantlarining to‘liq katalogini olish mumkin. Bu, o‘z navbatida, o‘quv-
mashg‘ulot jarayoni uchun muhim ahamiyatga ega.

Taktika – boks nazariyasi bo‘limi bo‘lib, unda jang olib borish uslubi turli xil bo‘lgan raqiblar bilan olishish 
shakllari, turlari, uslublari va variantlari o‘rganiladi. Bokschining taktik mahorati jangning to‘g‘ri tashkil qilinishi 
va uning boshqarilishi bilan belgilanadi. Bokschining taktik mahorati raqibning kuchli tomonlarini bartaraf etish, 
uning bo‘sh tomonlaridan foydalanish va shu bilan bir vaqtda individual jang olib borish uslubini qo‘llay bilishida 
namoyon bo‘ladi. Jangni boshqarish san’ati jang rejasini amalda qo‘llay olish, unga aniqlik kiritish, zarur 
hollarda esa jang davomida uni o‘zgartira olishdan iborat. Jangni boshqarish ko‘nikmasi bokschining jangovar 
tez fikrlashiga va irodaviy sifatlariga bog‘liq. Jang rejasini tuzish bokschining chuqur fikrlash, raqib harakatlarini 
tahlil qilish va sintezlash qobiliyatiga hamda texnik-taktik vositalarning egallanganlik darajasiga bog‘liq bo‘ladi. 
Ular qanchalik xilma-xil bo‘lsa, jangni rejalashtirish variantlari shunchalik ko‘p bo‘ladi. Olishuvni rejalashtirish va 
uni boshqarish bokschining turli xil jang shakllarini qay darajada mukammal o‘zlashtirganligi bilan chambarchas 
bog‘liqdir.

Jang olib borishning uchta turi mavjud: razvedka, hujumkor va himoya.
1.	 Razvedka shaklidagi jang – uning rejasini tuzish paytida raqib to‘g‘risida ma’lumotlar olish vositasi sifa-

tida mustaqil hisoblanadi. Hujum yoki himoya harakatlarini tayyorlashda u yordamchi shakl bo‘lib xizmat 
qiladi.

2.	 Hujumkor shakldagi jang – tashabbusni olib qo‘yishni nazarda tutuvchi raqib bilan olishishning faol shakli. 
U uzoq, o‘rta va yaqin masofalardagi hujum, qarshi va javob harakatlari yordamida amalga oshiriladi.

3.	 Himoya shaklidagi jang – tashabbusni tortib olgan raqibdan himoyalanish shakli bo‘lib, u mustaqil va 
yordamchi bo‘g‘in bo‘lishi hamda hujum rivojlanishida birga amalga oshirilishi mumkin.
Boks sportida muvaffaqiyatga erishish nafaqat sportchining jismoniy tayyorgarligiga, balki uning texnik 

va taktik imkoniyatlariga ham bevosita bog‘liqdir. Ayniqsa, 12–16 yoshdagi bokschilarni tayyorlash bosqichida 
texnik-taktik harakatlarga e’tibor qaratish va ularni chuqur o‘zlashtirish kelajakdagi sport yutuqlariga asos 
bo‘ladi. Boksda texnik harakatlar – urish, harakatlanish, himoyalanish, qarshi hujumlar va ularni birlashtirish 
kabi asosiy elementlardan iborat. Taktika esa ushbu elementlarni sharoitga mos holda qo‘llay olish qobiliyatini 
anglatadi.

Yosh sportchilarning, xususan bokschilarning texnik-taktik tayyorgarligi ularning kelajakdagi sport yutuqlariga 
asos bo‘lib xizmat qiladi. Shu bois, bu bosqichda to‘g‘ri metodik yondashuvlarni tanlash, mashg‘ulotlar mazmuni 
va tashkil etilishiga alohida e’tibor qaratish muhim hisoblanadi. Boksda texnika – bu zarba, harakat va himoya 
elementlarini o‘z ichiga olgan motorik faoliyat bo‘lib, u sportchining jangovar samaradorligini belgilaydi. Taktika 
esa bu texnik harakatlarni jang sharoitiga mos ravishda to‘g‘ri tanlay olish va qo‘llay olish qobiliyatidir.

Yosh bokschilar bilan olib boriladigan mashg‘ulotlarda ularning yoshi, fiziologik rivojlanish darajasi, psixo
logik tayyorgarligi hamda individualligiga mos yondashuvlar tanlanishi lozim. Dastlabki bosqichlarda texnik 
elementlar, masalan, to‘g‘ri zarba, yon zarba, pastga zarba va ularning kombinatsiyalarini mukammal o‘rgatish 
talab etiladi. Ushbu jarayonda ko‘rgazmali vositalar, o‘yin elementlari va ko‘p marotaba takrorlash orqali 
avtomatlashuvga erishiladi.

MAVZUGA OID ADABIYOTLAR SHARHI
Yosh bokschilarning texnik-taktik tayyorgarligini takomillashtirish masalasi ko‘plab olimlar tomonidan tadqiq 

etilgan. Harrow sportchilarning harakatlarni o‘zlashtirishida sensor-motor integratsiyaning muhim rolini asoslab 
bergan (Harrow A. Sensory-Motor Integration in Physical Education. New York, 2018). Shneider esa reflektor 
tezlik va koordinatsiyani rivojlantirish uchun kombinatsion mashqlarning ahamiyatini ta’kidlagan (Shneider R. 
Sensomotorika v sporte. Moskva, 2019). Mahoney va Avugos psixologik tayyorgarlikning texnik-taktik samara-
dorlikka bevosita ta’sirini tahlil qilgan (Mahoney M. J., Avugos S. Journal of Applied Sport Psychology, 2010). 
O‘zbekiston olimlaridan Majidov va Boqiyev yosh sportchilarning texnik harakatlarini shakllantirishda dars 
mashg‘ulotlarining samaradorligini oshirish usullarini ishlab chiqqan (Majidov R. R., Boqiyev F. H. Educational 
Research in Universal Sciences, 2(1), 28–32).

TADQIQOT METODOLOGIYASI
Tadqiqot davomida nazariy adabiyotlar tahlili, ilg‘or xorijiy va mahalliy olimlarning ishlarini o‘rganish usuli 

qo‘llanildi. Amaliy bosqichda esa kuzatuv, videoyozuvlar orqali harakatlarni qayd etish va analitik tahlil asosida 
texnik-taktik ko‘rsatkichlar baholandi. Olingan ma’lumotlar statistik usullarda tizimlashtirilib, xulosalar chiqarildi.

TAHLIL VA NATIJALAR
Tadqiqotlar ko‘rsatadiki, yosh bokschilar texnik elementlarni o‘zlashtirishda ko‘pincha ularni avtomatik 

tarzda takrorlaydi, biroq real jang vaziyatida ulardan samarali foydalana olish darajasi past bo‘ladi. Shu sababli 
mashg‘ulotlar davomida jangga yaqin sharoitlar yaratish, mashg‘ulot sparringlari va rejalashtirilgan taktik 
topshiriqlar orqali bilimlarni amaliyotga tadbiq etishga alohida e’tibor qaratilishi lozim.

Taktik tayyorgarlik esa faqatgina raqibga nisbatan o‘z harakatlarini to‘g‘ri tanlash bilan cheklanmaydi, 
balki jang davomida vaziyatni tahlil qilish, tezkor qaror qabul qilish va rejalashtirilgan harakatlar ketma-ketligini 
bajarish ko‘nikmalarini shakllantirishni ham o‘z ichiga oladi. Yosh sportchilar bilan ishlashda taktika bo‘yicha 
modellashtirilgan jang holatlari, analitik mashqlar va rolli sparringlar kabi usullar qo‘llanilishi tavsiya etiladi.

Modellashtirilgan jang holatlarida sportchilar turli jang vaziyatlariga tushadi va ularga qanday taktika bilan 
javob qaytarish lozimligi o‘rgatiladi. Analitik mashqlarda jang lavhalari videoda ko‘rib chiqiladi va sportchi 
mustaqil ravishda vaziyatni tahlil qiladi. Rolli sparringlarda esa har bir sportchiga ma’lum taktik rol yuklatilib, u 
shunga mos harakatlarni amalga oshiradi.

Yana bir muhim omil – bu reflektor tezlik va qaror qabul qilish tezligini rivojlantirishdir. Chunki boks spor-
tida muvaffaqiyat ko‘p jihatdan tezkorlik va aniqlikka bog‘liq. Ushbu ko‘nikmalarni rivojlantirish uchun reaksiya 
mashqlari, vaqtga bog‘liq topshiriqlar va tezlikka yo‘naltirilgan zarbalar kombinatsiyasidan foydalaniladi.

Amaliy tajribalar shuni ko‘rsatadiki, 3–4 oy davomida tizimli ravishda olib borilgan texnik-taktik mashg‘ulotlar 
sportchining jangovar tayyorgarlik darajasini sezilarli darajada oshiradi. Ayniqsa, kombinatsiyalangan mashqlar 
(zarba + himoya + qarshi hujum) bilan ishlash sportchining o‘z harakatlarini muvofiqlashtirishini ta’minlaydi.

Bundan tashqari, yosh bokschilar bilan ishlashda motivatsiya, psixologik tayyorgarlik va sport etikasiga oid 
suhbatlar ham muhim o‘rin tutadi. Chunki texnik-taktik bilimlar qanchalik mukammal bo‘lmasin, agar sportchi 
psixologik jihatdan tayyor bo‘lmasa, ularni jangda samarali qo‘llay olmaydi.

Texnik harakatlarning o‘rni va ularni takomillashtirish yo‘llariga kelsak, yosh bokschilar uchun texnik 
harakatlar birinchi navbatda to‘g‘ri va takroriy mashqlar orqali shakllanadi. Dastlabki bosqichlarda zarbalarni 
to‘g‘ri bajarish, oyoq harakatlari, himoya pozitsiyasi va muvozanatni saqlash bo‘yicha mashg‘ulotlar olib boriladi. 
Mashqlar ko‘zgu qarshisida vizual nazorat ostida, juftlikda koordinatsiyani rivojlantirish orqali, jismoniy yukla-
mani sekin-asta oshirish asosida va tezlik, aniqlik, muvozanat hamda kombinatsiyalarga asoslangan zarbalar 
yordamida amalga oshiriladi.

Taktik tayyorgarlikning asosiy yo‘nalishlari sifatida simulyatsiya qilingan jang holatlari, raqib harakatlarini 
oldindan taxmin qilish, qarshi zarbalarni o‘rganish hamda har xil raqib turlariga moslashish ko‘nikmalarini shakl
lantirish muhim hisoblanadi. Yosh sportchilarni musobaqa sharoitiga yaqinlashtirish uchun sparring janglar va 
videoanaliz usullari samarali natija beradi.

Mashg‘ulotlarni rejalashtirishda yosh sportchilarning yoshi, jismoniy imkoniyatlari, psixologik holati va ijti-
moiy omillari hisobga olinishi zarur. Har bir bokschining kuchli va zaif tomonlariga qarab individual mashg‘ulot 
dasturi ishlab chiqilishi muvaffaqiyat garovidir.

Zamonaviy metodlar va texnologiyalar sifatida video tahlil va texnik xatolarni ko‘rsatish, virtual simulyatsiya 
mashg‘ulotlari, yengil sensorga ega texnika (zarba kuchi va tezligini o‘lchash uchun) hamda psixologik tayyor-
garlik mashg‘ulotlaridan foydalaniladi.

Mashg‘ulotlarning mazmuni va shakli esa umumiy tayyorgarlik (yurish, yugurish, cho‘zilish mashqlari), 
maxsus tayyorgarlik (boksga xos zarbalar, himoya, kombinatsiyalar, oyoq harakati), taktik tayyorgarlik (jang 

holatlarini modellashtirish, sparringlar, qarshi zarbalar) va psixologik tayyorgarlik (stressga bardoshlilik, o‘ziga 
ishonch, motivatsiya, jangga tayyorlik) bosqichlaridan iborat bo‘lishi lozim. Ushbu bosqichlar uyg‘un holda 
qo‘llansa, texnik-taktik harakatlar ancha sifatli shakllanadi.

Yosh bokschilar bilan mashg‘ulotlarda ko‘rgazmali metod (murabbiy yoki videomateriallar orqali), qayta
rishli mashqlar (ko‘p marotaba takrorlash), o‘yinli metodlar (boks elementlarini o‘rgatishda o‘yinlardan foydala-
nish), tahliliy metod (jang holatlarini tahlil qilish va muqobil taktika ishlab chiqish) hamda musobaqaviy metod 
(sparringlar orqali o‘zlashtirish) yaxshi samara beradi.

Innovatsion yondashuv sifatida esa videoanaliz yordamida xatolarni aniqlash, interaktiv dasturlar orqali 
reaksiya va qaror qabul qilish tezligini rivojlantirish hamda virtual sparring (VR) orqali jang holatlarini simulyat-
siya qilish keng qo‘llanilmoqda. Bu yondashuvlar sportchilarni real jang sharoitiga tayyorlash va texnik-taktik 
tayyorgarlik darajasini oshirishda yuqori samaradorlikka ega.

Ilmiy tadqiqot natijalari shuni ko‘rsatmoqdaki, texnik-taktik harakatlarni bir yo‘nalishda emas, balki kompleks 
tarzda – texnika, taktika, psixologiya va reflekslarni birgalikda rivojlantirish orqali yuqori samaradorlikka 
erishiladi. Jumladan, texnik harakatlarni nafaqat to‘g‘ri bajarish, balki ularni taktik yondashuv bilan uyg‘unlash
tirish, sparringlar orqali real vaziyatga moslashish, murabbiy tomonidan beriladigan topshiriqlar orqali fikrlashni 
rivojlantirish hamda motivatsion yondashuv orqali ichki ishonchni oshirish natijadorlikka xizmat qiladi.

XULOSA VA TAKLIFLAR
Yosh bokschilarning texnik-taktik harakatlarini takomillashtirish va ularni yuqori saviyada tayyorlash uchun 

kompleks yondashuv zarur. Har bir sportchining shaxsiy xususiyatlarini hisobga olgan holda mashg‘ulotlarni 
tashkil etish, zamonaviy metod va texnologiyalarni joriy etish, ayniqsa, bu jarayonda murabbiylik tajribasining 
yuqori bo‘lishi muhim ahamiyat kasb etadi. Shunday sharoitda yosh sportchilar o‘z salohiyatini to‘liq namoyon 
eta oladi va xalqaro musobaqalarda munosib ishtirok etish imkoniyatiga ega bo‘ladi.

Foydalanilgan adabiyotlar ro‘yxati:
1.	 Harrow A. “Sensory-Motor Integration in Physical Education”, New York, 2018.
2.	 Shneider R., “Sensomotorika v sporte”, Moskva, 2019.
3.	 O‘zbekiston Respublikasi Jismoniy tarbiya va sport vazirligi nashrlari, 2022.
4.	 Majidov, R. R., Boqiyev, F. H., Raximov, D. R., Saydaxmadov, A. V., Soliyev, I. S., & Abduqodirov, D. S. (2023). Jis-

moniy tarbiya va sport pedagogikasi dars mashg‘ulotlarini samaradorligini oshirishning usullari. Educational Research 
in Universal Sciences, 2(1), 28–32.

5.	 Majidov, R. (2024). Boksning fiziologik va psixologik samaradorligini aniqlash asoslari. Research and Implementation, 
2(6), 39–42.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

